
   

 

 
 

Vendim nr. 12, datë 16.01.2026 

 

 Kolegji i Gjykatës Kushtetuese të Republikës së Shqipërisë, i përbërë nga: 

 

 Fiona Papajorgji,        Kryetare  

 Sonila Bejtja,   Anëtare 

 Marjana Semini,  Anëtare 

 

 në datën 16.01.2026 mori në shqyrtim paraprak kërkesën nr. 30 (Sh) 2025 të Regjistrit 

Themeltar, që u përket: 

 

KËRKUESE: SHOQATA E SHOQËRIVE TË VEPRIMTARISË 

MINERARE, BERAT, SHOQËRIA “EMILJANO” sh.p.k., të 

përfaqësuara nga avokat Dhimitër Mici, me autorizim. 

 

OBJEKTI:  Shfuqizimi i aktit nënligjor normativ, i vendimit të Këshillit të 

Ministrave nr. 611, datë 11.09.2019 “Për zgjerimin e sipërfaqes 

së Parkut Kombëtar “Mali i Tomorit””, si i papajtueshëm me 

Kushtetutën e Republikës së Shqipërisë. 

  

BAZA LIGJORE:  Nenet 4, 11, 17, 18, 41, 42 dhe 118 të Kushtetutës së Republikës 

së Shqipërisë (Kushtetuta); nenet 6 dhe 13 të Konventës 

Evropiane për të Drejtat e Njeriut (KEDNJ) dhe neni 1 i 

Protokollit nr. 1 të saj; ligji nr. 8577, datë 10.02.2000 “Për 

organizimin dhe funksionimin e Gjykatës Kushtetuese të 

Republikës së Shqipërisë”, i ndryshuar (Ligji Organik i 

Gjykatës). 

 

Kolegji i Gjykatës Kushtetuese (Kolegji), pasi dëgjoi relatoren e çështjes Marjana Semini, 

shqyrtoi kërkesën, dokumentet shoqëruese, si dhe diskutoi çështjen në tërësi, 

V Ë R E N: 

I 

Rrethanat e çështjes 

1. Shoqata e Shoqërive të Veprimtarisë Minerare, Berat është organizatë jofitimprurëse, 

e themeluar nga 11 shoqëri (anëtare) që  operojnë në fushën e veprimtarisë minerare. Sipas aktit 

të themelimit, ajo ka për objekt mbrojtjen e interesave të anëtarëve të saj dhe mbështetjen e tyre 

në kryerjen e aktivitetit minerar të kërkimit, zbulimit, shfrytëzimit, përpunimit, mbylljes, 

rehabilitimit minerar ose/dhe mjedisor, proceseve dhe praktikave teknologjike të shfrytëzimit, si 

dhe tregtimin në tregun vendas ose ndërkombëtar të nënprodukteve minerare etj. 

2. Shoqëria “Emiljano” sh.p.k., është një ndër anëtaret e kërkueses, Shoqatës së Shoqërive 

të Veprimtarisë Minerare, Berat. Ajo është regjistruar si person juridik në Qendrën Kombëtare të 

Biznesit, me objekt të veprimtarisë së saj prodhimin, tregtimin e materialeve të ndërtimit, 

shfrytëzimin e karrierave të gurit, inerteve në male dhe lumenj etj.  

3. Me vendimin nr. 102, datë 15.01.1996 të Këshillit të Ministrave, Mali i Tomorit është 

shpallur park kombëtar, me një sipërfaqe prej 4.000 ha, në të cilin përfshihej vetëm qarku i Beratit. 

Kjo sipërfaqe është zgjeruar më tej me vendimet nr. 432, datë 18.07.2012 (VKM-ja nr. 432/2012) 

dhe nr. 467, datë 26.07.2018 të Këshillit të Ministrave (VKM-ja nr. 467/2018). 

4. Kërkueset kanë kundërshtuar gjyqësisht VKM-në nr. 467/2018 në Gjykatën 

Administrative të Apelit, e cila, me vendimin nr. 191, datë 15.07.2019, ka vendosur pranimin e 

padisë dhe shfuqizimin e VKM-së. Ky vendim është lënë në fuqi nga Gjykata e Lartë me vendimin 

nr. 00-2023-499, datë 20.01.2023. 

5. Në kohën kur çështja ishte në pritje për t’u shqyrtuar në Gjykatën e Lartë, ministri i 

Turizmit dhe i Mjedisit i ka ripropozuar Këshillit të Ministrave zgjerimin e sipërfaqes së Parkut 

Kombëtar “Mali i Tomorit”. Bazuar në këtë propozim, Këshilli i Ministrave ka miratuar vendimin 

nr. 611, datë 11.09.2019 “Për zgjerimin e sipërfaqes së Parkut Kombëtar “Mali i Tomorit”” (VKM-

ja nr. 611/2019), i cili ka hyrë në fuqi pas botimit në Fletoren Zyrtare nr. 125, datë 12.09.2019. 

6. Shoqata e Shoqërive të Veprimtarisë Minerare, Berat i është drejtuar Gjykatës 

Administrative të Apelit me kërkesëpadi për shfuqizimin e kësaj VKM-je. Gjykata Administrative 

e Apelit, me vendimin nr. 20 (86-2024-315), datë 05.03.2024, ka vendosur rrëzimin e 

kërkesëpadisë, si të pabazuar në ligj dhe në prova. Kundër këtij vendimi ka paraqitur rekurs 

kërkuesja Shoqata e Shoqërive të Veprimtarisë Minerare, Berat.  

7. Kolegji Administrativ i Gjykatës së Lartë, me vendimin nr. 00-2025-2020 (116), datë 

12.03.2025, në seancë gjyqësore publike, me praninë e palëve, ka vendosur lënien në fuqi të 

vendimit të gjykatës së apelit, me arsyetimin se rekursi i paraqitur ndaj këtij vendimi nuk 

përmbante shkaqe ligjore për cenimin e tij. 

8. Në datën 16.10.2025, nëpërmjet shërbimit postar, kërkueset i janë drejtuar Gjykatës 

Kushtetuese (Gjykata), me ankim kushtetues individual, sipas objektit, i cili, pasi është plotësuar 

sipas kritereve të nenit 27 të Ligjit Organik të Gjykatës, është regjistruar në datën 17.11.2025.  

 

II 

Pretendimet e kërkueseve 

9. Kërkueset, në mënyrë të përmbledhur, kanë pretenduar se VKM-ja nr. 611/2019 u ka 

cenuar interesat ekonomikë, pasi zgjerimi i zonës së mbrojtur pengon ushtrimin e aktivitetit të tyre 

të shfrytëzimit minerar, në shkelje të lirisë së veprimtarinë ekonomike. Sipas kërkueseve, ndërhyrja 

në veprimtarinë ekonomike nuk është proporcionale ose e mbështetur në ndonjë studim paraprak 

dhe të thelluar. Po kështu, parashikimet e aktit normativ, objekt gjykimi, cenojnë edhe sigurinë 

juridike, si element i parimit të shtetit të së drejtës në drejtim të të drejtave të fituara të subjekteve 

që ushtrojnë aktivitetin minerar në zonën e shpallur të mbrojtur.  

 

 

III 

Vlerësimi i Kolegjit 

A. Për legjitimimin e kërkueseve 

10. Çështja e legjitimimit (locus standi) është një ndër aspektet kryesore që lidhet me nisjen 

e një procesi kushtetues. Në gjykime të kontrollit të kushtetutshmërisë së normës, subjektet 

iniciuese, që parashikohen në nenin 134, pika 2, të Kushtetutës dhe nenin 49, pika 3, shkronja “d”, 

të Ligjit Organik të Gjykatës, kanë detyrimin për të provuar interesin ndërmjet veprimtarisë ligjore 

që ato kryejnë dhe çështjes kushtetuese të ngritur (shih vendimet nr. 4, datë 15.02.2021; nr. 1, datë 

16.01.2017; nr.14, datë 21.03.2014 të Gjykatës Kushtetuese). 

11. Për legjitimimin e organizatave, si subjekte që vënë në lëvizje Gjykatën, sipas nenit 

134, pika 1, shkronja “h”, të Kushtetutës, Gjykata ka tashmë një jurisprudencë të konsoliduar, 

sipas së cilës vlerësimi nëse një organizatë ka ose jo mjaftueshëm interes, bëhet rast pas rasti, në 

varësi të rrethanave të çdo çështjeje të veçantë. Organizata që vë në lëvizje Gjykatën duhet të 

provojë se në çfarë mënyre ajo mund të preket në një aspekt të veprimtarisë së saj, pra duhet të 

provojë lidhjen e drejtpërdrejtë dhe të individualizuar që ekziston midis veprimtarisë së saj dhe 

normës që kundërshton. Interesi për të vepruar duhet të jetë i sigurt, i drejtpërdrejtë dhe vetjak. Ky 

interes konsiston tek e drejta e shkelur, te dëmi real ose potencial dhe jo te premisat teorike për 

antikushtetutshmërinë e normës që ka sjellë këtë cenim të interesit (shih vendimet nr. 20, datë 

20.04.2021; nr. 1, datë 16.01.2017; nr. 33, datë 08.06.2016 të Gjykatës Kushtetuese). 

12. Në kuptim të legjitimimit ratione personae, Kolegji vëren se ankimi kushtetues 

individual është paraqitur nga dy subjekte. Konkretisht, kërkuesja e parë është organizatë 

jofitimprurëse, e cila, referuar aktit të themelimit, ka për objekt mbrojtjen e interesave të anëtarëve 

të saj dhe mbështetjen e tyre në kryerjen e aktivitetit minerar të kërkimit, zbulimit, shfrytëzimit, 

përpunimit, mbylljes, rehabilitimit minerar ose/dhe mjedisor, proceseve dhe praktikave 

teknologjike të shfrytëzimit, si dhe tregtimin në tregun vendas ose ndërkombëtar të nënprodukteve 

minerare etj. Ndërsa kërkuesja e dytë, shoqëria “Emiljano” sh.p.k., është një ndër anëtaret e 

kërkueses së parë dhe referuar statutit ka për objekt të veprimtarisë së saj, prodhimin, tregtimin e 

materialeve të ndërtimit, shfrytëzimin e karrierave të gurit, inerteve në male dhe lumenj etj.  

13. Kolegji vëren gjithashtu se kërkueset e kanë kundërshtuar gjyqësisht VKM-në objekt 

të këtij ankimi kushtetues individual në gjykatat e zakonshme. Megjithatë, Kolegji vëren se, në 

rastin konkret, kërkuesja ka kërkuar vetëm kontrollin e kushtetutshmërisë së këtij akti normativ, 

duke mos kundërshtuar në objekt ose në përmbajtje të kërkesës vendimet gjyqësore të dhëna nga 

gjykatat e juridiksionit të zakonshëm. Prandaj, për sa kohë objekt i ankimit kushtetues individual 

është VKM-ja e cila zgjeron një zonë të mbrojtur, duke ndikuar në ushtrimin e aktivitetit të 

kërkueseve për shfrytëzimin minerar, ato e kanë përmbushur kriterin e legjitimimit ratione 

personae, pasi ekziston lidhja ndërmjet objektit të veprimtarisë së tyre dhe çështjes së paraqitur 

për shqyrtim në Gjykatë.  

14. Për sa i takon legjitimimit ratione temporis, në bazë të nenit 50, pika 1, të Ligjit Organik 

të Gjykatës, kërkesa për pajtueshmërinë e ligjit ose të akteve të tjera normative me Kushtetutën 

ose me marrëveshjet ndërkombëtare të ratifikuara, duhet të paraqitet brenda dy vjetëve nga hyrja 

në fuqi e aktit. Në rastin konkret, Kolegji vëren se VKM-ja nr. 611/2019 është botuar në Fletoren 

Zyrtare nr. 125, datë 12.09.2019, dhe ka hyrë në fuqi pas botimit, ndërsa kërkesa në Gjykatë është 

paraqitur në datën 16.10.2025. Në këto kushte, Kolegji çmon se kërkesa është paraqitur jashtë 

afatit ligjor 2-vjeçar, të parashikuar nga neni 50, pika 1, i Ligjit Organik të Gjykatës. 

15. Pavarësisht objektit të ankimit kushtetues individual, Kolegji evidenton se edhe procesi 

gjyqësor i vënë në lëvizje nga kërkueset për kundërshtimin e VKM-së ka përfunduar me vendimin 

e datës 12.03.2025 të Gjykatës së Lartë, i cili është publikuar në faqen zyrtare të saj në datën 

27.05.2025. Nga informacioni i përcjellë nga kjo gjykatë për qëllime të shqyrtimit paraprak të 

kërkesës rezulton se ky vendim i është njoftuar avokatit të kërkueseve, i cili i ka përfaqësuar ato 

në gjykim, po në datën 27.05.2025. Prandaj duke qenë se kërkesa është depozituar në Gjykatë, 

përmes shërbimit postar, në datën 16.10.2025 dhe, referuar vendimeve gjyqësore, ajo është 

paraqitur edhe jashtë afatit ligjor 4-mujor, sipas nenit 50, pika 4, të Ligjit Organik të Gjykatës.  

16. Për këto arsye, Kolegji vlerëson se kërkueset nuk legjitimohen ratione temporis për 

vënien në lëvizje të juridiksionit kushtetues. 

17. Si përfundim, Kolegji çmon se ankimi kushtetues individual i kërkueseve nuk plotëson 

kriteret ligjore për kalimin e tij për shqyrtim në seancë plenare.  

 

PËR KËTO ARSYE, 

 Kolegji i Gjykatës Kushtetuese, në bazë të neneve 31 dhe 31/a, pika 2, shkronja “ç”, të 

ligjit nr. 8577, datë 10.02.2000 “Për organizimin dhe funksionimin e Gjykatës Kushtetuese të 

Republikës së Shqipërisë”, të ndryshuar, 

 

V E N D O S I: 

 Moskalimin e çështjes për shqyrtim në seancë plenare. 


